
Nuwe visie vir ontwikkeling van Karoostreek gunstig ontvang

Deur Theuns Botha

Die eerste Karoo-ontwikkelingskonferensie  en ekspo wat aan die einde van verlede maand in Graaff-Reinet gehou is, was ‘n groot sukses en meer as 200 mense en 70 uitstallers het daarvoor geregistreer, sê prof. Doreen Atkinson, was as sameroeper opgetree het.

Atkinson wat ‘n reisende professor vir die Sentrum vir Ontwikkelingsteun aan die Universiteit van die Vrystaat en Rhodes Universiteit op Grahamstad is, sê baie nuwe idees het na vore gekom hoe die Karoo wat oor vier provinsies strek as een van die land se voorste streke vir landbou-toerismestreke  ontwikkel kan word en hoe al die inwoners daarby kan baat. “Die mense was verlig dat die Karoo Ontwikkeling Stigting in hulle ideale glo en bereid is om die leiding te neem in die fasilitering van toekomstige gesprekke. 
“Tydens die konferensie is ‘n nuwe diskoers aan die gang gesit oor hoe belangrik die streek inderdaad vir die ekonomie van die land as geheel is en hoe daar saamgewerk kan word om die ideale te bereik.”

Sy sê die Stigting het ook ‘n werkgroep aangewys om indringend na die toekoms van die streek te kyk en verdere voorstelle aan die plaaslike owerhede gaan maak hoe die brandpunte wat op die konferensie geopper is hanteer kan word. “Die Regering se Nasionale Ruimtelike Beplanning-perspektief gee tans voorkeur aan stedelike ontwikkel en te min aandag aan die landelike gebiede. Hopelik sal die insette van die Stigting hulle tot ander insigte bring om ook op die ontwikkeling van die plattelandse gebiede te fokus.” Sy sê daar gaan ook gepoog word om die verskillende provinsiale regerings wat jurisdiksie oor die Karoo het,  op meer gekoördineerde grondslag by die ontwikkeling van die streek te betrek. “Tans is daar geen gesamentlike visie hoe die streek ontwikkel behoort te word omdat streeksbeplanning in die post apartheid era verval het en daar nou net rigiede provinsiale grense bestaan.  Ongelukkig eerbiedig ekostreke nie dié grense nie. Daarom het die Karoo as’t ware die weeskind van al vier provinsies geword en is dit ‘n saak wat die Stigting wil regstel,” het Atkinson benadruk. 

Sy sê die private sektor sal ook aangemoedig word om geld in die gebied te belê. “Inwoners in die Karoo moet trots op hulle herkoms wees en aangemoedig word om die karakter van die gebied ten alle koste te bewaar.”

Sy meen die Australiese model waar die regering, akademici en die gemeenskap elke tweede jaar byeenkom om ‘n ‘Woestynkennis-konferensie”  te hou beslis iets is waarby Suid-Afrika kan baat. Tydens die geleentheid word daar besin hoe die landelike gebiede ontwikkel kan word sonder om op sy karakter wat ‘n groot trekpleister vir toerisme is in te boer. “Ons kan baie leer hoe die Aussies sake in die landelike gebiede benader,” het Atkinson benadruk.    
